Балха программах йола аннотаци г1алг1ай грамматиках ( 5-9 класс)
	         Таханарча школан хьалхашка латт доккхий декхараш. Керттерча даькъе уж да хьалкхувш йоаг1а т1ехье эздел долаш, г1улакхаца, нахаца товш, 1имерза, ший моттиг д1алаца ховш, Даьхе а, къам а, дезал а лоарх1аш, шийна хьалхашка латт декхараш кхетадеш, цу хьакъехьа къахьегаш, дийша, 1илман лардаш1омаяь, вахаре царех пайда эца ховш хьалкхеяр.         Адамий вахар дег1адоаг1а 1илма, техника, культура дег1адарца. Царга хьежжа хила деза дешархошта тахан беш бола хьехьам. Школашка вахарцара бувзам ч1оаг1баро д1адех хьехархошкара алсама дешархой теркам т1абахийта дезар- дукхаг1ча даькъа шоашка уйла яйтар, 1илман лардаш тохкаш болх байтар, 1омадаьчох т1ехьаг1а вахаре пайда эца ховргдолаш.  Наьна мотт 1омабар, грамматика хар боккха лоарх1ам болаш да дешархой кхетам дег1абоалабара, х1ана аьлча, мотт 1омабарца кхетаю метта хозал, из б1аьхий хилар, кхыча къамий мотт а дикаг1а кхетабу бераша, цар культура йовза а новкъостал ду.       Дешархошта д1ахьехар хила деза уж кхетаргболаш, ц1енача, аттача меттала, 1омадаьчох ма хулла дукхаг1а пайда эца йиш хургйолаш. Цудухьа наьна мотт хьехачо кертердар хьакъоастадеш, цунна теркам т1абохийташ, грамматически бокъонаш в1аши юсташ бе беза ший болх.

       Наьна метта урокаш т1а дешархоша г1алг1ай метта грамматически лардаш 1омаю, къамаьл шаьрдара балхаш а ду.

       5-9 классашка г1алг1ай мотт хьехар д1адоладу юххьацарча классашка 1омадаьр кердадаккхарца, т1ехьаг1а синтаксисахи пунктуацехи, фонетикахи, орфографехи,лексикахи юкъара кхетам лу, д1ахо морфологех ц1ердоши белгалдоши 1омаду.

          5-ча классе керттера уйла т1айохийт фонетика 1омаяра, х1ана аьлча из ховш ца хуле, д1ахо деша хала хургда. Фонетика хьехара декхар да г1алг1ай метта оазий башхалонаш шаьра йовзийтар, литературни г1алг1ай мотт 1омабара а шаьрбара а новкъостал а деш. Г1алг1ай метта й1аьхеи лоацеи мукъа оазаш, дифтонгаш предложене чулоацамга, ма1анга хьежжа мара гуча а ялац, еша а лац.

         Лексикеи фразеологии 1омаю 5-6 кл. Цу хьакъехьа из тема 1омаеш х1ара дешархочоа ха деза къамаьла юкъе доаг1ача дешай ма1ан, цар лакхъе еза шоай деша ганз. Х1ара къаман мотт кхыча метта пайда а эцаш, б1аьхий хилар кхетаде деза бераша, цул совг1а, дешай ганзах пайда эца ха деза.

         5-ча классе доладу грамматически дакъа – морфологи 1омаю. Из болх д1ахо д1ахьу 6-7 классашка. Из раздел я къамаьла доакъоех кхетам луш, хьалха царех 1омадаьр к1оаргдеш, шердеш. Къамаьла доакъош 1омадеш дешархошта ха деза предложенешта юкъера уж шеко йоацаш белгалдаха. Къамаьла доакъош 1омадеш дешархошта ха деза предложенешта юкъера уж шеко йоацаш белгалдаха. Х1ара къамаьла дакъа семантическии (къаьсттача дешай, формай лоарх1ам гойтар), морфологическии ( дешай грамматически категореш – класс, таьрахь, легар, ишт. кх. д1.), синтаксическии (предложенена юкъера дешай г1улакх) тахка 1омабу дешархой. 8-9 классашка синтаксиси стилистикеи 1омаю. Цу даькъе дешархой дика кхеташ хила беза предложенешта юкъерча дешай мел  долча бувзамех.  

       Грамматика 1омаеш дешархой ха декхарийла ба деша лард, чаккхе, овла, дешхьалхе, суффикс, уж яздара бокъонаш; къамаьла доакъош, цар нийса яздара бокъонаш; предложеней тайпаш, предложеней чура дешай бувзам, предложене маьженаш. Берашта ха деза дош мишта хьахиннад , из малаг1а къамаьла дакъа да, ишт. кх. д1. 

        Чоалхане-карара предложенеш 1омаеча хана дешархой кхетабе беза предложенешка керттераяри карараяри къоастае ховргдолаш, царна юкъера бувзам тахка могаргдолаш.

        Синтаксис 1омаеча хана хьехархо декхарийла ва интонаце зем а боаккхаш, цунах пайда эцара торонех дешархой дика д1акхетабе, х1ана аьлча, интонаци хувцаро предложене ма1ан а сецара хьаракаш а хувца тарлу.  

       Дешархой къамаьла культура лакхъяри 1омадаьчун навыкаш дег1айоалаяри хила деза х1ара урока. Из болх д1ахьу тайп-тайпара упражненеш кхоачашъярца. Упражненеша новкъостал ду 1омаяь бокъо ч1оаг1ъе, орфографически а пунктационни а говзал ч1оаг1ъе,грамматически материал дикаг1а кхетае а, йоазонца цунах пайда эца а.

       Говзамеча йоазонех пайда эцаш, дувзаденна къамаьл шаьрдеш дешархой теркам т1абахийта беза хьехархочо сочиненеш, изложенеш язъяра, говзамеча текста тохкам бе 1омабара. Миччахьа экскурсе бахача, шоашта дайнар, дайзар шаьрача меттаца, 1омадаьчох пайда эцаш, 1алама сурт, дайначун сурт дилла ховш хила беза дешархой. 

       Тайп-тайпарча дошлоргех пайда эца 1омаде деза хьехархочо бераш, къамаьл деча хана а йоазув деш а г1алаташ дергдоацаш.

       Х1ара уроках, кердачох хоам беш, хьалха 1омадаьр дагалувцийта деза дешархошка, кердачун хьалха 1омадаьчунца бувзам а беш. 

     Х1ара шу д1адолалуш а шу чакхдоалаш а хьалха 1омадаьр кердадаккха деза дешархошца, программаца белгалбаьккха дувзаденна къамаьл шаьрдара болх бизза д1абахьа беза.

      5-9 классашка г1алг1ай мотт хьехара г1улакх доагг1ача тайпара д1ахьой, дешархошта шоай наьна мотт безалургба, х1аьта шоаш 1омабеча кхыча къамий меттай бокъонаш йовза атта хургда.

                              Юкъарча школе дувзаденна къамаьл шаьрдара долча йоазоний боарам.

                            Йоазон балхий тайпаш                                                         Классаш 
                                                                                                                             5      6       7         8       9

                                                                                                                                Боарам     

                             Изложенеш                                                                         8      8       8         9       7

                        Говзамеча литературара темаех лаьца сочиненеш:                     2         3      3-4

                          Дешархоша шоашкара дагалаьцача темаех                2      2       2        3         3

                           язъю сочиненеш.

5-9классашка дешархошта луча диктантий дешай боарам.

5-ча класса   -   80-90 дош

6-ча класса   -   90-105 дош

7-ча класса   -   105-120 дош

8-ча класса   -   120-135 дош

9-ча класса   -   135-145 дош

Текст хоржаш а ешаш а хила эшаш дар:

1. Диктанта текст литературни наьна меттаца язъяь дешархой кхетаргболаш хила еза.

2.  Тахкара диктант шоллаг1ча е кхоалаг1ча урока т1а язъйича бакъахьа хургья.
Хьехархочо, сих ца луш, текст 1оеша еза, дош алара лит-ни бокъонаш толха ца еш. Ше из йийша ваьлча, дешархой кхеташ боацар къоастаду, бераша кхета ца ду хала дешаш доска т1а д1аязду.
Изложенена лаьрх1а йолча текста боарам.
5-ча класса   -   100-120 дош

6-ча класса   -   150-200 дош

7-ча класс   -   220-250 дош

8-ча класса   -   300-350 дош

9-ча класса   -   350-450 дош
5-ча класса   -   68 сахьат
6-ча класса   -   68 сахьат
7-ча класса   -   68 сахьат
8-ча класса   -   68 сахьат

9-ча класса   -   68 сахьат

	

	


